
SONNU PUCI 
 
 

‘Ntra un vìdiri e svìdiri, un sàutu 
‘ntra luci e scuru notti e ghiornu, 
mi fici un sonnu lèggiu lèggiu, 
sfirriusu, di malu bulìu, 
mi fici un sonnu puci e mi sunnài 
puci di pirunettu, piru 
muscareddu, cìcira a moddu, 
picciottu e picciriddu, 
succ’i cunnuttu, pisci 
allattumatu e piscaturi: 
piscava c’u pulintinu a tri àmura, 
a tri a tri ‘ncucciàvanu 
du’ violi e ‘na sirrània, 
‘na viola e du’ sirrani, 
du’ feri e ‘na sirena chi cantàu, 
‘i capiddi di tria, 
di ziti e cirasoli 
di pènnula, ‘a peddi di cèusu, ‘u ciàuru 
friscu, l’àrvulu àutu, 
‘i fogghi moddi, mari 
funnutu comu vinu, ògghiu, sangu 
d’aggiarrari, purpa d’abbuattari, 
scuràu agghiurnàu m’arruspigghiài 
senza scazzitta e senza cutra, 
ch’i ìrita bruriati. 



SONNO PULCE 
 
 

In un vedere e stravedere, un salto 
tra luce e buio notte e giorno, 
mi feci un sonno leggero leggero, 
capriccioso, di mala voglia, 
mi feci un sonno pulce e mi sognai 
pulce di calzettone, pera 
moscatella, cece a mollo, 
ragazzo e ragazzino, 
topo di fogna, pesce 
in fregola e pescatore: 
pescavo col bolentino a tre ami, 
a tre a tre abboccavano 
due donzelle e uno sciarrano, 
una donzella e due sciarrani, 
due delfini e una sirena che cantò, 
i capelli di vermicelli, 
di zite e pomodori ciliegini 
a grappolo, la pelle di gelso, l’odore 
fresco, l’albero alto, 
le foglie molli, mare 
profondo come vino, olio, sangue 
da infiascare, polpa da inscatolare, 
si fece buio si fece giorno mi svegliai 
senza berretta e senza coperta, 
con le dita sbrodolate. 


